AN ROINN OIDEACHAIS AGUS EOLAÍOCHTA  

SCRÚDÚ FAOI THEASTAIS GHAEILGE, FÓMHAR 2004

_______________________

SCRÚDÚ LE hAGHAIDH CÁILÍOCHTA SA GHAEILGE
_________________

PÁIPÉAR I  -  100 MARC

____________________

Trí huaire an chloig don pháipéar seo (10.00 – 1.00).  Cúig cheist a fhreagairt, ceann amháin as gach Roinn.

____________________

ROINN A

1.         Scríobh aiste (thart ar dhá leathanach) ar ábhar amháin díobh seo:-

(a) Eachtrannaigh sa seomra ranga. 

(b) Láithreáin seandálaíochta. 

(c) Tá ár bpáistí róbheathaithe.

(d) An Luas.

(e) Litir a scríobh chuig eagarthóir nuachtáin ag léiriú méid d’imní faoi easpa macántachta mar a fheictear duit í i saol an lae inniu. 






(35 marc)

ROINN B

2.
Scríobh alt (thart ar leathanach amháin) ar cheann amháin díobh seo:-

(a) Mo rogha ionad scíthe. 

(b) Strainséir neamhchoitianta a casadh orm.

(c) Crann darach atá im cheantar. 
(d) An clárchosán ar bhruach na Life. 

(e) Maidin sheaca agus mé ar saoire. .

(15 mharc)

ROINN C

Freagair Ceist 3 nó Ceist 4

3.
Athscríobh an t-alt seo a leanas agus cuir isteach an fhoirm cheart de na focail atá idir lúibíní:-

Theastaigh ón mbeirt trioblóidí an tsaoil a scaoileadh [thar iad]. Thugadar aghaidh ar Loch na mBreac Dearg agus ba ghearr go rabhadar ina luí cois locha agus iad ag faire ar dhul faoi [an ghrian]. Bhí sí cosúil le liathróid dhearg in íoghar na spéire agus a cuid dathanna [leath] ar fud an locha.

“Níl cuilithín ar an uisce “, arsa Siobhán, ach í mar scáthán mín [os comhair sinn] amach. “ Féach, na [6 : lacha : beag] agus iad ina gcodladh sa chuan thall. An [feic] tú riamh a leithéid de radharc suanmhar?”

“Tá sí seo ar cheann de na radharcanna is [iontach] ar domhan, dar liom,” arsa Pierre. Tógadh grianghraf ón áit seo cúpla bliain ó shin agus [úsáid] anois é i seoladh na turasóireachta. Dá [smaoinigh mé] ar mo cheamara a [beir] liom, bheadh pictiúr dem chuid féin anois agam. 











(10 marc)

4.
 Athscríobh na habairtí seo a leanas agus ceartaigh na leaganacha a bhfuil línte fúthu:-

     (1)   Caithfidh sibh go léir do :ainm a scríobh ar chlúdaigh na leabhar.

(2) Chroch sí na héadaí ar an líne chun iad a triomaigh.

(3) Níorbh fhada go faigh sí boladh ag teacht ón gcistin.

(4) Má thagann fear déirce tug  mé an cóta seo dó.

(5) Thug an múinteoir an cleachtadh is furasta do Niamh mar bhí sí tinn.

(6) Chuir doirseoir an leabharlann glas ar an doras.

(7) Nuair a shroisfidh sibh an stáisiún beidh an traein ann roimh sibh.

(8) Dhíol fear an gharáiste naoi gluaisteán : gorm in aon tseachtain amháin.

(9) Cuirfidh mé an tiúb san uisce agus ní fada go aimsigh mé an poll.

(10) Rachaidh siad ó dheas ó Luimneach go Corcaigh inniu agus tiocfaidh siad ón taobh theas arís amárach.

(10 marc)

ROINN D

Freagair Ceist 5 nó Ceist 6

5.
Léigh an sliocht seo a leanas agus freagair id fhocail féin na ceisteanna a ghabhann leis:-  

Ó alt le Lorna Siggins, Tuairisceoir Mara an Irish Times 10/06/2004

Is léir do dhuine ar bith a théann chun turbard a cheannach i margadh éisc nó a lorgaíonn i   mbialann é nach i gcónaí a bhíonn sé ar fáil. Tá an turbard gann i bhfarraigí na hÉireann agus mar sin tá a luach ard mar bhia.

Tá Coláiste na hOllscoile, Corcaigh (UCC) páirteach i bhfeachtas feirmeoireachta mara chun na chéad uibheacha turbaird Éireannacha a shíolrú. Tá eolaithe ollscoile ag obair ar an tionscnamh le Turbard Iarthar Chonamara (TIC) i Leitir Móir, Co. na Gaillimhe

Tá an fheirm seo, TIC, ar cheann de na feirmeacha mara is rathúla sa tír agus táthar ag súil go n-éireoidh leo a dtáirgeadh a mhéadú faoi shé i mbliana, de thoradh aonad imshruthaithe nua a cuireadh isteach ar chostas €100,000 chun teocht an uisce a smachtú. D’éirigh leo 50 tonna turbaird a tháirgeadh anuraidh, a bhfurmhór mór do mhargaí iasachta.

Na daoine ar leo an fheirm, J McElwee agus J Reeny, tá siad i mbun na feirme ó 1997 le tacaíocht ó Údarás na Gaeltachta. 

Séard atá i gceist sa tionscnamh nua le UCC ná go ndéanfadh an fheirm stoc ógánta a shíolrú iad féin, seachas iad a allmhairiú ó fheirmeacha tráchtála éisc in Oileán Mhanainn agus sa bhFrainc, mar ab éigean go dtí seo. De ghnáth beathaítear na hógánaigh (turbaird óga), a mbíonn cúig ghram meáchana iontu nuair a cheannaítear iad, go dtí go mbíonn siad cileagram ar meáchan agus iad réidh don mhargadh.

Braitheann praghas na n-ógánach agus an méid díobh a bhíonn ar fáil ar an éileamh domhanda, ar a stadas sláinte agus a líonmhaireacht agus, le déanaí, ar an éileamh atá orthu sa tSín. Is é an plean atá ag UCC agus TIC ná na chéad uibheacha turbaird Éireannacha a ghiniúint sa séasúr sceitheach Meitheamh – Iúil, ó álstoc a bheadh dearbhaithe saor ó ghalar. “Cabhróidh sé seo go mór le laghdú costais agus cinnteoidh sé go mbeidh amhábhar ar fáil don ghorlann nua i UCC”, a deir Dr Nigel Jordan. Tá an Dochtúr Jordan agus an tOllamh John Davenpoprt  i bhfeidhil an tionscnaimh san Ollscoil. 

Is í an ghorlann éisc an chéad cheann dá saghas sa Stát agus tá sí ag feidhmiú ó Mheán Fómhair seo caite. Maraon le dabhcha nua do na turbaird a thóg sé féin, tá “seomraí” deartha ag Dr Jordan chun feamainn agus bia a ghiniúint do na héisc. Maireann na hógánaigh ar phlancton i dtús a dtréimhse fáis agus aistrítear ansin iad go bia foirmlithe ar feadh an chuid eile dá saol.

“Tá na comharthaí an-dóchasach go dtí seo”, dar leis an Dr Davenport. “Tógann sé thart ar dheich seachtain ar na huibheacha fás ina n-ógánaigh, agus tógann sé mí eile sula mbíonn siad réidh lena n-aistriú go dtí feirm an TIC i gConamara”. Deir na heolaithe go mbeifí an-sásta dá rachadh 10% de na hógánaigh chun fómhair agus go mbeadh a leithéid de thoradh inchurtha le gnó tráchtála ar bith.

1. Céard é an príomhchuspóir atá leis an tionscnamh idir UCC agus TIC?

2. Cén fhianaise a thugtar go bhfuil rath ar an bhfeirm éisc, TIC?

3. Luaitear toscaí margaidh a bhfuil tionchar acu ar tháirgeadh agus ar chursaí costais na feirme mara, TIC. Ainmnigh dhá cheann acu.

4. Céard atá beartaithe chun go gcinnteofaí go mbeadh amhábhar ar fáil don ghorlann nua? 
5. Inis go beacht céard é go díreach atá déanta ag an Dochtúir Jordan go dtí seo mar chuid den bhfeachtas. 
(10 marc)

6.
Léigh an sliocht seo a leanas agus freagair id fhocail féin na ceisteanna a ghabhann leis:-       

Aistriúchán ar Litir ó Phamplona le Patrice Harrington : Irish Times 13/07/2004

Inniu an lá leathdheireanach de San Fermin – Féile rith na dtarbh i bPamplona a bhfuil a cháil préamhaithe in úrscéal Hemingway – “The Sun Also Rises” – ina gcuireann sé síos ar an eachtra naoi lá mar “thromluí iontach”. 

Chuireamar tús maith lenár dturas. Bhí ár gcábán thar oíche ar an traen ó Bharcelona cosúil le seomra codlata an Chigire Gadget, le gach áis a bheadh ag teastáil ó dhuine  cóirithe go néata i ngach aon chúinne den chábán.  

Mar ullmhúchán dom chéad chuairt ar phríomhchathair Navarra bhí leabhar Hemingway léite agam agus caithfidh mé a rá gur chuir sé deireadh le haon dúil a bhí ionam féin rith leis na tairbh.  Ar an gcéad dul síos bhí a chuntas ar conas a úsáideann an tarbh a adharca, “ clé agus deas, suas agus síos, díreach mar a bheadh dornálaí” i bhfad ró-oilte domsa. Agus pé scéal é , ós rud é nárbh fhiú leis féin rith leis na tairbh cén fáth go rithfinnse leo?  Chomh maith leis sin, bhí deacracht agam íomhá an mhatadóra ar an teilifís an oíche faoi dheireadh a chur as mo cheann, agus é á luascadh san aer mar a bheadh bábóg pháipéir ag tarbh a raibh a adharca sáite ina bhaléró ornáideach aige.

Faoin am a shroiseamar Pamplóna maidin Domhnaigh agus ceithre lá den bhféile thart, bhí seachtar reathaithe in aghaidh an lae ar an meán tógtha chuig ospidéal, seisear acu gonta ag adharca na dtarbh agus an chuid eile acu brúite nó satailte faoi chosa na dtarbh nó an tslua.

Tuairiscítear go bhfuil rití na dtarbh le linn San Fermin ciontach i gceithre bhás déag ó tosaíodh ar imeachtaí na féile a chlárú i 1924. Dar le saíocht an bhaile d’eascair rití na dtarbh as cleachtais na mbúistéirí sa tríú haois déag rith os comhair na dtarbh, i dtreo go mbeidís san áit ab fhearr chun iad a cheannach faoin am a bheidís réidh chun búistéireachta níos déanaí. Maidir le San Fermin, b’shin ainm an chéad easpaig ar an mbaile.

Bhain ár dtraen stáisiún Phamplona amach ar a leathuair tar éis a cúig. Bhí na céadta colainn scaipthe ar fud an ardáin, rud nach raibh coinne agam leis, iad spíonta traochta tar éis ragairne na seachtaine. Ní bhíonn  ach thart ar leaba amháin ar fáil in aghaidh gach seachtar ragairneálaithe a bhíonn sa bhaile mór le linn San Fermin.

Chonac cailín amháin nach raibh feistithe go cuí in aghaidh fhuacht na hoíche agus málaí plaisteacha ar a cosa laistigh dá cuaráin Íosa. Agus bhí fear óg le béirín bréige, a bhuaigh sé is dócha ag an aonach seó, fáiscthe lena ucht aige mar a bheadh páiste. Chaith beagnach gach éinne iarracht éigin d’fheisteas traidisiúnta San Fermin, ciarsúr muinéil dearg agus léine agus bríste bán. Bhuel, bhíodar bán sula ndeachaigh smúit agus  mún na sráide i gcionn orthu.  

Bhí bailéid thraidisiúnta na mBascach á mbloscadh go hard ó thábhairne an staisiúin. Agus i ngach áit idir na colainneacha a bhí ina gcnaip chodlata, bhí cannaí beorach brúite Don Simon, Don Garcia agus Don Gusto.

Ar a leathuair tar éis a sé, tar éis caifé agus bocadillos, thógamar an bus go dtí lár na cathrach. Roghnaíomar ionad faire caothúil laistiar den bharacáid  ar chonair reatha na dtarbh le hais Plaza de Toros, agus d’fhanamar go foighneach go dtosnódh an taispeántas. 

1. Cén tionchar a bhí ag leabhar Hemingway ar dhearcadh an údair, agus cén fáth?

2. Luann an t-údar rud áirithe a chuir iontas air nuair a bhain sé an áit amach - céard é?

3. De réir an ailt, céard ba bhun leis an bhféile?

4. Dar leis an údar, bhí comhchosúlacht áirithe feistis i measc an phobail - céard é?



5. Cén fáth a ndeachaigh an t-údar agus a comrádaí go dtí Plaza de Toros in ionad áite ar bith eile? 


(10 marc)

Roinn E

Freagair Ceist 7 nó Ceist 8 nó Ceist 9.

7.
Múineadh na Gaeilge

Samhlaigh go bhfuil sé i gceist agat “Torthaí” a bheith mar théama comhtháite ar feadh seachtaine nó coicíse le bunrang.

(a) Léirigh an phleanáil a dhéanfá le haghaidh na hoibre; agus

(b) scríobh síos na feidhmeanna teanga a mbeifeá ag cur béime orthu le linn an teagaisc.

(30 marc)

8.
Múineadh na Gaeilge

(a) Cum agallamh faoin gceannteideal “ Ag dul ag siopadóireacht”, a bheadh oiriúnach do dhaltaí meánranganna; agus 

(b) léirigh na straitéisí éagsúla a mbainfeá feidhm astu chun cumas cumarsáide na bpáistí a fhorbairt.

           









  (30 marc)
9.
Múineadh na Gaeilge
Abair go raibh sé i gceist agat sraith ceachtanna i gcomhrá Gaeilge ar an ábhar “Eitleáin”, a mhúineadh d’ardrang ar feadh seachtaine.

(a) Scríobh amach scéal a mbeifí ag súil leis ó na daltaí de thoradh do chuid teagaisc ag deireadh na seachtaine; agus

(b) léirigh le samplaí feiliúnacha na modhanna a mbainfeá úsáid astu sa mhúinteoireacht.

(30 marc)

